
Om denne boka

Frik har det ikkje lett, han er på legd hos Eline og må arbeide hardt. Med stor innlevingsevne skildrar Floden kor vanskeleg livet kunne vere for eit slikt legdebarn. Men heldigvis for Frik har han ei lærarinne som ser han, og finn fram til det som bur i han av skaparevne og humor.


Halvor Floden

Frik med fela

Ein morgonfugl

Det var tungt arbeid å få han Frik opp om morgonen og sende han av stad til skulen. Ho Eline måtte byrje i god tid, og ho rykte og reiv i han så han kunne vakne. Men han sov makelaust hardt.

«Nei, men skal eg verkeleg ikkje få deg opp då, Frik!» ropte ho og drog han i håret.

«Uff deg!» Han drog teppet over auga og snudde seg mot veggen.

«Ja, ja! Kjenn godt!» Ho slengde kleda av han, og tok godt tak i hårtjafsane nede ved øyret og drog på skrå oppetter, og det så han huska i senga. Og langt om lenge fekk han opp auga. Men då var dei alt våte av tårer. Ho gjekk frå han litt, og han strekte seg og gapa og låg endå ei lita stund. Men så small det att, frå bordet bak symaskina: «No, no!» Då spratt han bort til omnen, og grov fram strømpene og buksene og skorne og sette seg på krakken. Og den eine strømpa glei på så fort at det bles av henne. Den andre tok til å gape kring den smale leggen hans. Men ho hadde snudd hælsida fram i farten, og på hælen var eit hol. Gjennom det holet kom stortåa smettande, og ho skotta og nikka og såg seg rundt, og ho vrei seg til venstre, og ho vrei seg til høgre.

Under omnen låg han vesle Mons og mol. Han byrja sjå på denne rare, nikkande tåa. Det måtte vere eit dyr. Eit udyr var det, ja! Av det slaget han skulle tyne! Han la seg på lur og kraup saman. Og så bykste han til og ville sette kloa i dyret. Men tåa skvatt unna, og Mons la seg ned att og mol. Så kom dette kvite udyret stiltrande på ny. Og Mons tok seg på tak. Han let seg ikkje lure til å hogge i miss ein gong til! Han sleppte tåa nærare fram til seg – mest like bort til nasen. Og så bykste han til på karevis. Dyret rømde unna – og Mons etter – over stolar og krakkar og kledehaugar – like bort til senga – inn under henne – like bort i den mørkaste kråa. Der kom to runde, halvnakne armar og la seg kring pelsen hans Mons – og dei klappa og strauk så mjukt og varleg. Mons beit og freste og klora, han. Og auga hans skein grøne. Men hendene strauk og strauk og klappa og klappa. Og ein liten munn kviskra like inn i øyret hans: «Mons! Monsus! Søte Monsemannen min! Vi er då venner vi to, du og eg og vi to!» Og ein kjake la seg inn til han, og den kjaken var så varm og god at han Mons let harmen fare og byrja igjen å male på kverna si.

«Nei, men Frik! Kvar har det no vorte av deg? Frik! Er han ute, tru?» let det frå bordet ved symaskina. Eline fór rundt i stova og leita og ropte, og ho vart argare etter kvart. Så fekk ho høyre han under senga:

«Pakk deg fram att! Du kjem for seint til skulen i dag. Skal eg dra deg dit etter luggen kanskje?»

«Nei, nei, eg skal gå dit sjølv.»

«Du ser meg ut til det, ja! Eg spør om du ikkje har fått på deg enno. Fram, seier eg!»

«Berre du går bort til maskina att så –»

«Å, trur du ikkje eg er kar om å få deg fram att!» Ho kasta seg ned på alle fire og trivla under senga. Men ho nådde ikkje til. Ho greidde ikkje kome heilt innunder, ho var for tjukk og svær til det. Så tok ho og flytte senga frå veggen, og ville nå han såleis. Men han smatt støtt frå henne. Freista ho på ei side, så flytte han over på hi. Ho velta seg opp i senga og freista derifrå. Og no pesa ho og pusta og var sint for alvor. Så var ho borte ved omnen og fann eldtonga og klypte etter han med den. Der fekk ho tak i beinet hans med tonga og drog han fram, og Mons følgde med.

«No skal du få så du minnest det!»

«Luggar du meg, så slengjer eg katten beint i fleisen på deg!» Han slengde til, men råka ikkje. Ho løfta han opp og rista han litt. Men ho var ikkje så veldig hardhendt.

«Skal du ha på deg og vaske deg, eller korleis skal det vere?»

«Ja, ja, eg skal ha på meg så fort, så fort, så fort!» Og han fekk verkeleg på seg kleda, og byrja vaske seg, og det så vatnet spruta. Men så hadde ei lita flis kome ned i vatnet, og han la merke til det. Det var no inga flis likevel, når sant skulle seiast. Det var ein båt, var det. Ikkje nokon liten båt heller. Det var kanskje eit skip, ja, eit krigsskip av desse veldige engelske med dei rare namna. Og vatnet var havet. Og fatet, det var havsranda. Og skipet segla av stad og vogga seg på dei veldige bårene. Men der nede på botnen lurte ein luring av ein undervassbåt! No skal vi snart få høyre på smell! Og snart kjem vel luftskipa seglande òg. Frik lurte til seg ei trådsnelle og byrja blåse såpebobler. Hau, no kom luftskipa seglande i rekkje og rad! No brakar det laust, og det så verda aldri har sett maken! No kjem det store skipet i naud. Det blir skote i filler. «Kom og hjelp! Hjelp!»

«Ja, eg skal kome og hjelpe!» let det borte ved bordet. Frik sleppte snella og let luftflåten gå til grunns, så redd vart han – redd ho Eline, men mest redd seg sjølv. Tenk at han hadde gløymt seg bort så han hadde tala høgt!

Eline kom som eit vêr over han: «Sansar du då ingen verdsens ting?»

«Nei, nei då. Men eg skal –»

«Du skal og skal ja! Men du hugsar ikkje så langt som fram til nasetippen din!»

«Eg skal vaske meg! Eg skal vaske meg! Eg skal vaaaske meg!» ropte han og heldt hendene opp for andletet. Så vaska han seg og gjorde seg i stand.

Eline la vekk saumen og byrja pusle med maten. Ho kokte vassgraut og bar han fram på bordet, sette ein mjølkekopp ved sida. Ho fór og pusla med brød og smør òg, der borte ved kjøkkenbenken. Og eit par breie fleskeskiver låg og freste i panna borte på omnen. Frik følgde henne med auga: Skal tru ho var så blid at det var von om ein liten smak av godmaten i dag? Å, nei. Det var vel ikkje ventande det. Han hadde vore for ugrei. Det var vel berre ho Eline sjølv som skulle ha brød og smør og flesk. Frik svelgde ned denne klumpen som ville kome opp i halsen, og tok skeia og byrja gjere innhogg i grautfatet.

«Går du til bords ubeden òg?» small det borte ved omnen.

«Nei, nei då, men eg trudde –» sa han og la skeia frå seg att. Og med det same forsvann dei bort, alle dei små vonene som hadde leika kring kaka og smøret. Ho var ikkje i det laget i dag, nei!

«Eg vart så svolten så. Og så var eg redd eg skulle bli for sein til skulen,» la han til då han hadde tenkt seg om litt.

«Det var du visst fælt redd for, ja! Så får du forsyne deg no då. Men ta og aus av på dette fatet, så du ikkje kliner med den grauten du ikkje et! Og les før du et.»

Frik falda hendene og las bordbønna – seint og alvorsamt. Han sat heile tida og såg på grauten og tenkte på maten. Han tok augnemål av den vesle grautkladden på det flate fatet.

«I Jesu namn» – Han var liten i dag, grauten – «går vi til bords» – Eg blir visst ikkje halvmett av den der! «et og drikk» – Og det er aldri von om meir no. – «på ditt ord». For ho er så sinna, så sinna! «Gud til ære» – Og endå skal eg ikkje få ete opp alt dette heller! – «oss til gagn» – Det kan vel ikkje vere meir enn 15–20 bitar dette –! «så får vi mat i Jesu namn. Amen.» Og så auste han av på tallerken sin og åt, og auste på nytt og åt. Sistpå låg det att berre ein ørande liten grautbit midt på fatet. Han torde ikkje ta alt, endå han ikkje var mett.

Han la frå seg skeia og sat litt. Auga følgde ho Eline og alle hennar rørsler. Var det verkeleg ikkje von om meir – av noko slag?

«Har du ete frå deg, så skal du gå frå bordet og takke for maten,» let det borte ved omnen. Han steig opp og kom fram til henne og bukka og takka; men han fekk ikkje auga frå fleskepanna då heller.

Ho gjekk fram til bordet og bar av etter han.

«Det er pipe som dreg det,» mumla ho då ho såg kor lite han hadde lagt att etter seg.

Frik svelgde og svelgde. Det var så leitt med denne klumpen som ville opp i halsen.

«Høyr kor han rapar! Du skulle skjemmast så mykje du et, gut!» sa Eline. «Ja, legg no i skreppa og kom deg av stad. Her er skulematen. Spring du heile vegen, så kanskje du kjem tidsnok enno,» la ho til med blidare mål.

Han sprang nedetter bakkane så vårvatnet skvatt kring leggene hans, og granskogen sprang liksom i breidd med han ved sida av vegen. Var det så at Frik skulle kappspringe med all verda, så gjerne for han.

Nei som det fløymde av vatn! Heile bekker på begge sider av vegen! Det kunne sakte vere noko til å fløyte i det! Her skulle vel tømmeret få danse nedetter – berre – berre den som hadde tid til slikt! Han fekk sanneleg skunde seg og få unna det grøvste av denne skulen, så han kunne få kome hit att i kveld og ta til for alvor! For her kunne trengast arbeidshjelp ettersom det såg ut! Kanskje han Hans og han Eirik kunne følgje hit då.

Sjå der er vatnet demt opp av snøen så det har vorte ein heil sjø! Berre ein grev litt i snøen der ytst ute, så ber det laus så det fossar etter. Ein kan kare litt med skotåa – til dømes – såleis ja! Sjå no er det snart eit heilt bekkefar der! Og vatnet kastar seg av stad nedetter dalen så det berre burar og skummar! Endå eit djupare og breiare far! Såleis ja! No kan dei akte seg nedetter dalen her, for no går sjølve stordammen! Han riv med seg alt som kjem i vegen hans, den karen! Snøen får skyss der ved lag! Berre skund dykk til sides, smågutar! Pakk dykk inn att til far og mor, om de vil berge livet! Her får berre vi vaksne og store vere med!

Men no må tømmeret ut i elvefaret! Ein kan då ikkje la stordammen gå utan tømmer! Han sprang inn mellom trea, og braut kvist og kasta nedi – og fliser og bork etter tømmerhogginga – og grankonglar. Det skulle danse uti alt saman no. For storflaumen gjekk. Tømmeret segla av stad så det stod etter. Men nede på stupet sette det seg – og vart til ein heil haug. Det var vel farleg å sette utpå der og løyse. Men pøh! Vaksne karar! Spreke fløytarar! Dei var aldri redde for slikt!

Frik kasta på skreppa og byrja arbeidet med å løyse tømmerhaugen, og det tok ikkje så lang tid. Men etter slikt eit sprengarbeid måtte fløytarane ha seg kvild og ete, det var greitt. Han snudde seg til granskogen og let som om han ropte; men han berre kviskra: «Middag! Middag! Mat!» Og han såg tydeleg at granene stoppa i spranget og sette seg ned og kvilte. Dei fann vel fram kontane sine nokon kvar av mannskapet no, rekna han med.

Og der fann Frik konten sin. Det var best å ete no, leggje inn dugeleg så ein kunne orke. For det var hardt å drive på med slikt eit slit døgeret rundt! Han fann fram den vesle pakken på botnen av skreppa. Der var eit par brødskiver med lite, lite smør på. Han såg på dei så sorgsamt og tungt – og snudde på dei eit par gonger – som han kvidde seg. Men så vende han seg til granskogen ved sida og kviskra:

«Kjerringa mi har gløymt å leggje med brød i dag. Eg har berre flesk – med smør på, ser de – – Låne av dykk, seier de! Nei, langt ifrå. Eg har no vel råd til å leggje smør på flesket eg som er fløytarsjef!» Han byrja ete.

«Blir eg blaut i fingrane av slik mat, seier du? Akt deg for kva du seier du! Vil du dra krok kanskje? Hekt i den beste du har!» Han tok tak med langfingeren bort i ein grankvist og drog til, og kvisten følgde med. «Sjå der! Du skulle aldri by deg til, når du ikkje var likare! – Får eg så ete i fred for dykk, eller skal eg dengje dykk alle saman?»

Det var ingen av dei hardbalne skogskjempene omkring som våga yppe strid med han meir. Og så åt han opp skulematen sin. Sidan snudde han seg til grana att:

«Om eg er mett? Du kan då vel vite eg er mett, når eg sluttar ete! Eller kanskje du trur eg er grådig? Eg er så stappa stinn at eg held på rivnar. Bøh!» Han freista rape så han kunne få bevist det. Men han fekk det ikkje til med den rapinga.

Men då han hadde ete opp all maten han skulle hatt heile, lange dagen, då var det liksom så vonlaust å gå på att. – Og inne i bringa – der låg det ein arg orm og pirka og gnog og sa: «Skulen – skulen – skulen!» Han vart så mjuk i hug og alvorsam, og han stod lenge og grunda. Men så kom han på koss han skulle gjere. Han snudde seg til skogen og sa:

«Ja, eg har så mykje å stå i eg som er fløytarsjef. De får greie det her så godt de kan til eg kjem att. Og så får de ha det bra alle saman då.» Han såg attende på elva og skogen omkring – og la på sprang nedetter mot skulen.

Men, å du! som sola auste lys og varme over jorda! Ho hadde min sann bygd ei gullborg der oppe på kvelven ein stad! Og frå denne borga sende ho blenkjande gullstraumar ut over all skogen! Og kvart levande liv fekk seg eit bad i solhavet. Og etter badet så reiste dei seg og rista seg alle saman, og skotta opp mot dagen så unge og så blyge. «Å nei, å nei!» sa skogen og vogga seg. «Det er då godt å få vaske seg rein ein gong.» Og aldri var det verdt heller å gå uvaska til slikt eit gilde! Sjå berre snøen som han dukar og breier seg der nede kring føtene våre! Sanneleg har han ikkje sauma gulltrådar og perler i veven sin! Stakkar, han veit ikkje at duken blir så fort sliten og tilsølt! Og sjå bekken der, den stakkars vesle krypen! Der kjem han smettande med kvite skumkragar kring halsen. Og der stryk han seg inn til føtene våre og klappar og kjæler. «Å, Helle-dud då, vesle bekken min! Takkal den som er så liten og veit så lite om verda og vondskapen! Dra av stad til leiken din, du bekk! Vi kjem vel etter ein gong alle saman – til den fælslege leiken i fossar og stup. Det er lite å gle seg til, Gud betre!» Og skogen veifta med armane og smilte etter bekken – der han dansa av stad over lyng og røter. Men lenger inne mellom kvistene, innunder gullhatten og solsmilen, der draup det og draup som av tunge tårer.

Og solflaumen fall over li og søkk. Der vaska han eit dyreskinn så det skein i vårgrå fargar, og der strauk han over ein fuglerygg så vinterhamen fór. Der klappa han eit smilande barnekinn, og der strauk han ei tåre frå eit gammalt andlet. Der dansa han runddans med flugene i solveggen, og der la han gullkransar over dei fattige gravene på kyrkjegarden.

Og Frik han sprang.

